
	БОСНА И ХЕРЦЕГОВИНА

Агенција за заштиту личних података

у Босни и Херцеговини

С а р а ј е в о


Sarajevo, 31.05.2016.
Na osnovu člana 40. stav (1) tačka b) Zakona o zaštiti ličnih podataka („Službeni glasnik BiH“ broj: 49/06, 76/11 i 89/11), rješavajući po prigovoru XXXX YYYY, a protiv JU „Treća osnovna škola“ Ilidža, zbog objave ličnih podataka na oglasnoj tabli Škole, Agencija za zaštitu ličnih podataka u Bosni i Hercegovini donosi: 
R J E Š E NJ E
I
Prigovor XXXX YYYY, protiv JU „Treća osnovna škola“ Ilidža, zbog navođenja ličnih podataka o imenu i prezimenu u pozivima i obavještenjima za održavanje sjednica Školskog odbora, Nastavničkog i Odjeljenskog vijeća, te zapisnicima sa sjednica Školskog odbora objavljenim na oglasnoj tabli Škole, usvaja se kao osnovan.  

II
Zabranjuje se JU „Treća osnovna škola“ Ilidža da u aktima koje objavljuje na oglasnoj tabli navodi lične podatke o imenu i prezimenu XXXX YYYY kao podnosioca predstavke protiv Škole zbog kršenja dječijih i ljudskih prava.
III
JU „Treća osnovna škola“ Ilidža dužna je da u roku od 15 dana od dana prijema Rješenja, pismeno obavijesti ovu Agenciju o mjerama koje je preduzela u vezi sa provođenjem tačke II dispozitiva Rješenja.

O b r a z l o ž e nj e

Agencija za zaštitu ličnih podataka u Bosni i Hercegovini (u daljem tekstu: Agencija) zaprimila je prigovor XXXX YYYY (u daljem tekstu: podnosilac prigovora) protiv JU „Treća osnovna škola“ Ilidža (u daljem tekstu: Škola), zbog objave ličnih podataka na oglasnoj tabli Škole. Podnosilac prigovora navodi da je zbog povrede ljudskih prava njegove supruge, koja je uposlenica Škole, pokrenuo postupak pred nadležnim institucijama u Federaciji Bosne i Hercegovine. Prema navodima iz prigovora, direktorica Škole je prije okončanja pokrenutih postupaka na oglasnoj tabli Škole istakla obavještenja za održavanje sjednica Odjeljenjskog i Nastavničkog vijeća, te Školskog odbora na kojima je u predloženom dnevnom redu navedeno ime podnosioca prigovora, kao tražioca zaštite prava pred nadležnim institucijama. Kao dokaz navedenom, podnosilac prigovora je dostavio fotokopije Poziva za sjednicu Školskog odbora od 16.02.2016, akta pod nazivom „Odjeljensko vijeće“, kojim se članovi istog obavještavaju o održavanju sjednice, Obavještenja za održavanje Nastavničkog vijeća, te Poziva za sjednicu Školskog odbora od 23.03.2016.

Nadalje, dana 15.04.2016., Agencija je zaprimila dopunu prigovora u kojoj se navodi da direktorica Škole i dalje na oglasnoj tabli Škole ističe javna dokumenta u kojim se navodi njegovo ime kao tražioca zaštite prava pred nadležnim institucijama o čemu je kao dokaz priložio fotokopije Zapisnika Školskog odbora.
Budući da se na osnovu činjenica navedenih u prigovoru i dokaza priloženih uz isti, moglo utvrditi činjenično stanje, Agencija od Škole nije tražila izjašnjenje na navode iz prigovora.
Agencija je u provedenom postupku utvrdila da je Škola na oglasnoj tabli objavila pozive i obavještenja za održavanje sjednica Školskog odbora, Nastavničkog i Odjeljenjskog vijeća, te zapisnike sa sjednica Školskog odbora koji sadrže ime i prezime podnosioca prigovora u okviru tačaka dnevnog reda, koje se odnose na njegovu predstavku protiv Škole zbog kršenja dječijih i ljudskih prava.
Prigovor je osnovan.
Članom 2. stav (1) Zakona o zaštiti ličnih podataka (u daljem tekstu: Zakon), propisano je da se ovaj zakon primjenjuje na lične podatke koje obrađuju svi javni organi, fizička i pravna lica, osim ako drugi zakon ne nalaže drugačije.



Prema članu 3. Zakona, lični podaci znače bilo koju informaciju koja se odnosi na fizičko lice koje je identifikovano ili se može utvrditi identitet lica, dok obrada ličnih podataka podrazumijeva bilo koju radnju ili skup radnji koje se vrše nad podacima, bilo da je automatska ili ne, a posebno prikupljanje, unos, organizovanje, pohranjivanje, prerađivanje ili izmjenu, uzimanje, savjetovanje, korištenje, otkrivanje prenosom, širenje ili na drugi način omogućavanje pristupa podacima, svrstavanje ili kombinovanje, blokiranje, brisanje ili uništavanje.


     Istim članom Zakona je propisano da je kontrolor svaki javni organ, fizičko ili pravno lice, agencija ili drugi organ koji samostalno ili s drugim vodi, obrađuje i utvrđuje svrhu i način obrade ličnih podataka na osnovu zakona ili propisa.

 Prema tome, Škola je kontrolor u smislu člana 3. Zakona, koji je na oglasnoj tabli objavio pozive i obavještenja za odražavanje sjednica Školskog odbora, Nastavničkog i Odjeljenjskog vijeća, te zapisnike sa sjednica Školskog odbora koji sadrže ime i prezime podnosioca prigovora u okviru tačaka dnevnog reda koje se odnose na njegovu predstavku protiv Škole zbog kršenja dječijih i ljudskih prava.

Zakon u članu 4. stav (1) tačka a), propisuje princip koji obavezuje kontrolora da lične podatke obrađuje na pravičan i zakonit način, što podrazumijeva obradu ličnih podataka ukoliko je ona propisana zakonom ili podzakonskim propisom donesenim na osnovu zakona koji reguliše određenu oblast. 
Dakle, da bi Škola mogla obrađivati lične podatke na naprijed navedeni način, onda ta obaveza mora biti propisana zakonom koji reguliše određenu oblast, odnosno propisom donesenim na osnovu zakona.

Shodno principu pravičnosti i zakonitosti, relevantni propisi u ovoj pravnoj stvari su:

· Zakon o osnovnom odgoju i obrazovanju („Službene novine Kantona Sarajevo“ broj: 10/04, 21/06, 26/08, 31/11, 2/13 i 15/13),
· Pravilnik o izboru, imenovanju i načinu rada školskih i nadzornih odbora osnovnih škola Kantona Sarajevo („Službene novine Kantona Sarajevo“ broj: 24/12, u daljem tekstu: Pravilnik) i
· Pravila Javne ustanove „Treća osnovna škola“ Ilidža broj: 01-64-2/05, 235/06 i 97-1/09, u daljem tekstu: Pravila Škole.

Zakon o osnovnom odgoju i obrazovanju u članu 88., propisuje da je školski odbor organ upravljanja u osnovnoj školi, a da je direktor/direktorica organ rukovođenja, dok prema članu 89. istog zakona, ministar za obrazovanje, nauku i mlade Kantona Sarajevo, donosi propise u vezi sa izborom školskog odbora.

S tim u vezi, donesen je Pravilnik kojim se uređuju pitanja izbora, imenovanja i načina rada školskih i nadzornih odbora, koji u članu 18. stav (4) propisuje da se odluke, zaključci i stavovi školskog odbora objavljuju javno, putem oglasne table, odmah, a najkasnije tri dana nakon okončanja sjednice. Prema odredbama člana 20. stav (6) Pravilnika, dnevni red sa zakazanim datumom održavanja sjednice školskog odbora obavezno se postavlja na oglasnu tablu škole. 
Shodno navedenom, Škola ima propisanu obavezu da putem oglasne table javno objavljuje odluke, zaključke i stavove Školskog odbora kao i pozive sa dnevnim redom za održavanje sjednica tog odbora. 
Međutim, Zakonom o osnovnom odgoju i obrazovanju, niti bilo kojom odredbom Pravilnika, nije propisana obaveza ili pravo Škole da prilikom objavljivanja odluka, zaključaka, poziva za održavanje sjednica sa predloženim dnevnim redom i slično, može  učiniti dostupnim javnosti lične podatke sadržane u tim dokumentima. 
Naprotiv, odredbama člana 181. Pravila Škole, propisano je da se poslovnom tajnom naročito smatraju podaci sadržani u molbama, zahtjevima i prilozima građana i pravnih lica upućenih Školi, kao i podaci sadržani u tim prilozima.
Nadalje, članom 186. Pravila Škole regulisano je da se u cilju potpunijeg obavještavanja zaposlenika, pojedini zaključci i odluke sa sjednica organa upravljanja, odluke, rješenja ili obavještenja organa rukovođenja i stručnih organa škole, mogu javno oglašavati na oglasnoj tabli Škole, o čemu ti organi vode računa.

Analizom sadržaja dokumenata koji su dostavljeni u prilogu prigovora, a koji su objavljeni putem oglasne table Škole, utvrđeno je da isti sadrže ime i prezime podnosioca prigovora uz navođenje predmeta njegove predstavke protiv Škole zbog kršenja dječijih i ljudskih prava u okviru nekih od tačaka dnevnog reda. Znači, Škola nije poklonila dužnu pažnju, niti je vodila računa da prilikom objavljivanja predmetnih akata, čini dostupnim javnosti lične podatke podnosioca prigovora u kontekstu vrlo osjetljivih pitanja, kao što je kršenje dječijih i ljudskih prava.

Prema tome, objavljivanjem predmetnih poziva i obavještenja, te zapisnika koji sadrže ime i prezime podnosioca prigovora, Škola je izvršila obradu ličnih podataka koja je u suprotnosti sa odredbama relevantnih propisa, čime je došlo do povrede principa pravičnosti i zakonitosti. 
Navedena obrada ličnih podataka podnosioca prigovora je u suprotnosti i sa principom iz člana 4. stav (1) tačka c) Zakona, kojim je propisano da se lični podaci obrađuju samo u mjeri i obimu koji je neophodan za ispunjenje određene svrhe. Ovaj princip znači da ukoliko zakon ili na osnovu zakona doneseni podzakonski akti ne propisuju koji podaci se obrađuju, onda se uzima minimalan obim ličnih podataka koji je potreban da bi se postigla svrha takve obrade.
Uvidom u priloge koji su dostavljeni uz prigovor, utvrđeno je da u većini dokumenata koji su u svrhu javnog obavještavanja istaknuti na oglasnu tablu Škole, stoji sljedeće: „Slučaj kršenja dječijih i ljudskih prava od strane menadžmenta JU Treća osnovna škola po predstavci XXXX YYYY“. 
Postupajući na navedeni način, lični podaci podnosioca prigovora su postali dostupni ne samo zaposlenicima ili učenicima, već i posjetiocima Škole i takvo postupanje nije opravdano sa aspekta principa srazmjernosti obrade ličnih podataka. Svrha objave dokumenata na oglasnoj tabli Škole, mogla se ispuniti i bez navođenja njegovog imena i prezimena.


Nesporno je da Škola ima obavezu da putem oglasne table javno objavljuje odluke, zaključke i druge dokumente organa upravljanja i rukovođenja Škole, ali je istovremeno dužna da poštuje i pravo na privatnost podnosioca prigovora. Zaštita privatnosti je zagarantovana ne samo Zakonom, već i Evropskom konvencijom o zaštiti ljudskih prava i osnovnih sloboda koja je sastavni dio Ustava BiH, te kao takva ima veću pravnu snagu u odnosu na ostale propise.

Ova konvencija u članu 8. propisuje zaštitu prava na privatnost, koja omogućava jednom licu da bude zaštićeno od ometanja od strane drugih pojedinaca, institucija i sredstava masovnih komunikacija. Stoga, javno objavljivanje poziva i obavještenja za odražavanje sjednica Školskog odbora, Nastavničkog i Odjeljenjskog vijeća, te zapisnika sa sjednica Školskog odbora, koji sadrže lične podatke na osnovu kojih se može identifikovati podnosilac prigovora, predstavlja neosnovano miješanje u pravo na privatni život istog i ima uticaj na njegov odnos sa drugima. 

Imajući u vidu naprijed navedeno, Agencija je utvrdila da je Škola javnim objavljivanjem poziva i obavještenja za održavanje sjednica Školskog odbora, Nastavničkog i Odjeljenjskog vijeća, te zapisnika sa sjednica Školskog odbora koji sadrže lične podatke podnosioca prigovora u okviru tačaka dnevnog reda koje se odnose na njegovu predstavku protiv Škole zbog kršenja dječijih i ljudskih prava, izvršila obradu ličnih podataka podnosioca prigovora koja je protivno principu iz člana 4. stav (1) tačka a) i c) Zakona, prema kojim je kontrolor obavezan da lične podatke obrađuje na pravičan i zakonit način, te samo u mjeri i obimu koji je neophodan za ispunjenje određene svrhe.
Shodno navedenom, a u skladu sa članom 40.stav (2) tačka e)  Zakona, riješeno je kao u dispozitivu ovog Rješenja.
Pouka o pravnom lijeku: 
Protiv ovog rješenja nije dopuštena žalba, ali se može pokrenuti upravni spor pred Sudom Bosne i  Hercegovine u roku od 60 dana od dana dostavljanja rješenja.
Dostavljeno:                                                                                            D I R E K T O R                                                                                                                                                                                                                  

- Podnosiocu  prigovora,
- JU „Treća osnovna škola“ Ilidža                                                           Petar  Kovačević  
  Nasihe Kapidžić br.1                                        
  71210 Ilidža,

- U spis predmeta.  
Sarajevo-Сарајево, Vilsonovo šetalište broj  10. -Вилсоново шеталиште број 10.,  

